
Ed. 170. F ru m v a rp

til laga um  stofnun síldarbræðslustöðva á Norðurlandi.
Flutningsm.: Erlingur Friðjónsson og Ingvar Pálmason.

1. gr.
Ríkisstjórninni er heimilt að stofna og starfrækja, eða láta starfrækja, 

síldarbræðslustöðvar á Norðurlandi og annarsstaðar, þar sem hentast þykir.

2. gr.
Til greiðslu kostnaðar, er leiðir af fyrirmælum 1. greinar, er rikis- 

stjórninni heimilt að taka lán, alt að 1 miljón króna, er greiðist af tekjum 
stofnananna á næstu 25 árum.

3. gr.
Rekstri stofnananna skal hagað eftir reglugerð, er stjórnarráðið setur.

4. gr.
Lög þessi öðlast gildi þegar i stað.

G r e i n a r g e r ð .

Eins og kunnugt er, gæti síldarútvegurinn verið einhver mesta auðsupp- 
spretta landsins, væri hann starfræktur á viðeigandi hátt, en því fer mjög fjarri, 
einkum að þvi, er hagnýting afurðanna snertir. Það hefír komið fyrir sum árin, 
að mikill hluti sildarframleiðslunnar hehr orðið verðlaus, svo að af því hefir 
stafað miljónatap. Um það, hver áhrif slikt geti haft fyrir þjóðarbúskapinn, þarf 
ekki að fjölyrða, þvi það hlýtur að vera öllum Ijóst.

Þegar á það er litið, að flestar sildarbræðsluverksmiðjur við aðal- 
veiðistöðvarnar eru eign útlendinga, þá verður það ljóst, að það er ærið var- 
hugavert að treysta eingöngu á þeirra forsjá, bæði vegna þess, að þeir geta hætt 
störfum þegar minst varir, og annað hitt, að hætt er við, að samkepni um verðið 
verði ekki mikil þeirra á milli.

Eina örugga ráðið tii þess að tryggja síldarútveginn sæmilega i framtfð- 
inni virðist því það, að koma upp á hentugum stöðum síldarbræðslustöðvum, 
sem reknar væru með samvinnusniði, en sltkt mun varla komast í framkvæmd 
nema með aðstoð löggjafarvaldsins.


